
TÍÐINDI

Pætur Hjalmar Evensson

Leygarkvøldið var stóri 
konsertdagurin, Voxbotn 
2019, á skránni í Vágs­
botni í Havn. Sum vanligt 
er til øll stór tiltøk, varð 
trygdin sett í hásæti, og 
hetta vóru vaktirnir og 
samarittarnir serliga við 
til at tryggja. 

Samarittarnir hjá 
Reyða Krossi eru altíð 
til reiðar at geva eina 
hjálpandi hond, tá onkur 
hevur fingið snuddir og 
skaðar á stóru tiltøk­
unum, sum eru gjøgn­
um summarið. Til Vox­
botn leygarkvøldið hildu 
samarittarnir til í post­
húskjallaranum, og Sosi­
alurin hitti tveir teirra 
tíðliga seinnapartin fyri 
at fregnast um teirra 
sjálvbodna arbeiði.

Royndir samarittar
Samarittarnir báðir eita 
Mariann Øster og Jógvan 
Hvíthamar, og tey hava 
bæði vera samarittar í 
fleiri ár. Mariann Øster er 
vaktleiðari hjá Samaritt­
unum hjá Reyða Krossi 
Føroya, og hon hevur 
drúgvar royndir í faki­
num.

- Eg bleiv fyrstuhjálpar­
instruktørur, áðrenn eg 
byrjaði í samarittaheimi­
num. Eg tók samarittút­
búgvingina í 2007, og so 
havi eg verið við í nógv 
ár. Hetta fekk meg at taka 
avgerðina um at taka 
instruktørútbúgvingina, 
sum gevur mær heimild 
til at útbúgva samarittar 

í Føroyum, sigur Mariann 
Øster, sum stendur fyri at 
útbúgva føroyskar sama­
rittar.

Jógvan Hvíthamar 
hevur verið samarittur í 
seks ár, og hann fortelur 
soleiðis:

- Í nógv ár royndi eg at 
koma inn í sjúkraflutn­
ingstænastuna, men tað 
gekk ikki, sum eg ætlaði. 
Eg havi altíð eygleitt 
abba mín, sum arbeiddi 
á sjúkrahúsinum í eini 30 
ár. Eg fekk so møguleikan 
at blíva samarittur, og eg 
eri her enn, seks ár aftaná, 
sigur Jógvan Hvíthamar, 
sum stórtrívist sum 
samarittur, sigur Jógvan 
Hvíthamar.

Fyrireika seg væl 
og virðiliga
Samarittarnir hava greið­
ar mannagongdir fyri, 
hvussu teir plaga at skipa 
seg upp til tey stóru til­
tøkini, har vandi er fyri, 
at onkur kann koma illa 
fyri.

- Tá vit hittast, syrgja 
vit fyri, at øll útgerðin hjá 
okkum er í lagi. So tosa vit 
saman um, hvørjar skaðar 
vit kunnu koma út fyri, 
hvat vit kunnu fáa inn 
um hurðina hjá okkum, 
og hvussu vit handfara 
tær ymsu støðurnar, siga 
Mariann Øster og Jógvan 
Hvíthamar.

- Vit hava sera gott 
samskifti okkara millum 
við útvarpstólum, har 
vit tosa saman um, hvat 
skal gerast. Vit tosa nógv, 
meðan vit eru til arbeiðis, 

og aftan á tosa vit sjálv­
andi eisini um, hvat tað 
var, sum hendi.

Løgregluna og sjúkra­
húsið plaga javnan at 
senda samarittarnar út 
til viðgerðaruppgávur, og 
samstarvið millum hesi 
trý er sera gott, sambært 

samarittunum sjálvum.

Trongt og ringt at 
sleppa fram at
Á Voxbotn eru altíð sera 
nógv fólk á avmarkaða 
økinum mitt í Havn, og 
hetta er hvørt ár ein stór 
avbóðing hjá samarittun­
um.

- Tað er øgiliga trongt 
á Voxbotn, og tí kann tað 
vera ringt hjá okkum at 
sleppa framat. Um onkur 
hevur fingið skaða, og 
onkur ringir eftir okkum, 

so halda tey onkuntíð, at 
tað tekur í so langa tíð, 
inntil vit koma á staðið. 
Avbjóðingin við plássi­
num er serliga á Voxbotn, 
tí økið er so kompakt, 
sigur Mariann Øster.

Men fólk hava stóra 
virðing fyri samarittun­
um, leggja tey bæði Mari­
ann Øster og Jógvan 
Hvíthamar merki til.

- Vit síggjast væl, tí vit 
hava serstøk klæði á, og 
tá fólk síggja, at vit koma 
við taskunum, so flyta 

tey seg. So vit føla heilt 
sikkurt eina stóra virðing 
fyri tí, sum vit gera.

Mangla fólk
Fleiri og fleiri festivalar 
og stór tiltøk eru komin 
seinastu árini, og í hesum 
sambandi er tørvurin á 
samarittum og øðrum 
sjálvbodnum vaksin. 
Reyði Krossur Føroya 
kundi væl hugsað sær, at 
enn fleiri samarittar vóru 
tøkir.

- Tað eru einir 10-12 

samarittar, sum eru fast­
ir til hvørja vakt. Fyri at 
kunna skifta eitt sindur 
út millum tey, sum eru 
á vakt, so tey ikki bren­
na út, so kundu vit væl 
hugsað okkum at fingið 
nøkur aftrat, sigur Mari­
ann Øster. 

Jógvan Hvíthamar tek­
ur undir við henni.

- Vit mangla ikki akutt 
fleiri samarittar, tí vit 
klára okkum væl við 
teimum, sum eru nú, og 
tað er ordiliga gott við 

TAÐ ER ALTÍÐ 
TØRVUR Á FLEIRI 
SAMARITTUM
- Vit kundu væl hugsað okkum 
fleiri samarittar, so tey, sum eru á 
vakt, ikki brenna út, sigur Mariann 
Øster, leiðari fyri samarittarnar 
hjá Reyða Krossi Føroya

Tað er 
øgiliga 
trongt á 
Voxbotn, 
og tí kann 
tað vera 
ringt hjá 
okkum 
at sleppa 
framat


